
SAN MUREZZAN

Clinica Gut ho fat bain müdeda
La nouva Clinica Gut a San Murezzan Bagn ho gieu üna buna 
partenza. Già ün’eivna zieva la müdeda po la clinica tenor üna 
comunicaziun a las medias metter a disposiziun tuot las spüer-
tas medicinicas ed il cumplet program d’operaziuns. Il team da 
la Clinica Gut ho fat müdeda la prüm’eivna dal december al parc 
da cura a San Murezzan Bagn. Quelo zieva ch’ella d’eira situeda 
düraunt 80 ans a la Via Arona immez la vschinauncha. A sun già 
gnidas fattas operaziuns al nouv lö. «Tuot las operaziuns illas 
nouvas selas haun funcziuno fich bain e las paziaintas ed ils pa-
ziaints haun darcho pudieu ir a chesa», declera Patrick Baumann, 
il directur medicinic da la clinica Gut. (cdm/fmr)

La nouva Clinica Gut es situeda a San Murezzan Bagn.  FOTO MAD

Üna visita cun surpraisas –  
per vegl e giuven
La scoula da la Plaiv ho in mardi zievamezdi fat üna visita a l’asil d’attempos Promulins a Samedan. Ils scolars e las scolaras  
haun preparo chanzuns, sketschs e rapreschantaziuns – scu eir üna pitschna surpraisa pels abitants e las abitantas da l’asil.

MARTIN CAMICHEL/FMR

Vainch aunz las trais rivan ils 42 scolars e sco-
laras da la scoula da la Plaiv cul tren da Zuoz a 
Samedan e zieva üna cuorta spassageda raduna 
la magistraglia sieu tröp davaunt l’entreda da 
l’asil d’attempos Promulins. Ils scolars vegnan 
dumandos da piglier giò las chapütschas ed 
aunz cu entrer a chod, as drizza auncha l’ün u 
l’oter la frisura. «Pigliè auncha oura ils tschics, 
uschè cha savais eir chanter inandret», disch 
üna magistra e passa cun ün sach da rüzcha tres 
il ravuogl. Uossa peran tuots pronts per visiter 
las abitantas e’ls abitants da Promulins ed in ün 
dandet dvainta que quietischem.

Ün proget sociel
Da l’otra vart da la porta spettan già ils attem-
pos illa cafetaria da l’asil, las maisas sun deco-

redas cun stailas da Nadel e cun ün plattin cun 
diversas papas. Uossa as bada üna tscherta 
gniervusited u agitaziun – saja que da vart dals 
scolars scu eir da vart dals attempos.

«Pü bod faivans adüna üna producziun 
d’Advent publica – ma daspö il prüm an da la 
pandemia fainsa ün proget sociel cun nossas 
scolaras e scolars aunz Nadel. Nus d’eirans eir 
già a visiter attempos a chesa e quist an vains 
decis dad ir cun tuot la scoula in l’asil da 
vegls», disch Ilda Russi, pedagoga curativa a la 
scoula da la Plaiv ed organisatura da la visita 
in mardi passo.

Chaunt  
e rapreschantaziuns
La visita da la scoula da la Plaiv – chi’d es dal 
rest il s-chelin ot da las vschinaunchas da La 
Punt-Chamues-ch, Madulain, Zuoz e  
S-chanf – cumainza cun la chanzun «Engia-
dina» da Paulin Nuotclà. Quella chauntan ils 
scolars a diversas vuschs. «Ho quista scoula be 
mattas?», dumanda ün’abitanta da l’asil ad 
ün’otra, chi la respuonda: «Na, guarda – ils 
mats s’haun schmachos in ün chantun, ma tu-
ots chauntan bain.»

Tals prüms tuns dal cor da scolars svanescha 
l’agitaziun, las vistas dals abitants da l’asil as 
quietan ed ün surrir segua ad üna tscherta 
skeptica. Cun ulteriuras rapreschantaziuns rit-
micas, experimaints ed ün sketsch persvadan 
ils scolars a lur public, chi applaudescha cun 
grand plaschair zieva mincha «show».

Baderledas e regalins
A la fin da la visita chauntan giuven e vegl in 
cumpagnia la chanzun «O bainvgnieu Na-
del». In seguit survegnan ils abitants da l’asil 
üna cartulina d’Advent in lur lingua materna, 
cumprais ün pitschen sachin papas ed üna 
cremina fatta svess. Uschè es mincha scolar re-
spunsabel da surder quist regalin ad üna per-
suna attempeda e da tschercher il discuors 
cun quella. Ils abitants da l’asil peraivan fich 
surprais da quists regalins.

Al principi vaivan tuottas duos varts ün pô 
retgnentschas, ma zieva pochas frasas do que 
dapertuot baderledas. Bgers attempos peran 
ün pô commoss e tegnan il maun dals scolars 
e las scolaras düraunt ils discuors. Ed eir illa 
vista dals giuvens as fo valair üna tscherta su-
perbgia dad avair fat ün grand plaschair cun 
lur rapreschantaziuns e regalins – uschè cha la 
visita d’eira per tuots üna pitschna surpraisa. 
Causa las bgeras baderledas es ieu a schman-
cher il temp – uschè cha cuort zieva las quat-
ter bandunan ils scolars darcho l’asil in pre-
scha per clapper il tren ad ura.Ils scolars e las scolaras da la scoula da la Plaiv chantand la chanzun «Engiadina».  FOTOS MARTIN CAMICHEL

LA PUNT CHAMUES-CH

Accepto credit per proget da prümas abitaziuns
Ils votants e las votantas  da La Punt Chamues-ch haun in lündeschdi passo accepto il preventiv 2024 scu eir ün credit da fabrica per fabricher 27 abitaziuns primaras. 

La radunanza cumünela da La Punt Cha-
mues-ch ho in lündeschdi saira passo ap-
pruvo unanimamaing il preventiv pel 
2024. Quel prevezza ün surpü da var 
1700 francs. Loaint es però già calculo il 
nouv pè d’impostas cumünel da 49 % da 
l’imposta chantunela, il quêl es eir gnieu 
accepto unanimamaing da las 54 votan-
tas e votants preschaints a la radunanza 
cumünela. 

Credit per fabricher  
27 abitaziuns primaras 
Scu cha la vschinauncha da La Punt Cha-
mues-ch scriva in üna comunicaziun, sa-
ja eir gnieu appruvo cun granda magiu-
rited ün credit da fabrica da 13,6 milli-
uns francs per fabricher prümas abita-
ziuns. Il proget prevezza da fabricher 
duos chesas grandas da püssas famiglias 
sün üna parcella da la vschinauncha po-
litica. Impü dess que eir der üna chesa da 

püssas famiglias granda ed üna pü pi-
tschna sün üna parcella da la vschinaun-
cha burgaisa. Tuottas duos parcellas sun 
i’l territori Alvra, chi’s rechatta sur la sta-
ziun ed in direcziun dal Pass da l’Alvra. 
Cun quistas quatter chesas dess que der 
totelmaing 27 abitaziuns primaras, las 
quelas la vschinauncha voul per part der 
a fit e per part vender. Tenor comunica-
ziun da la vschinauncha as drizza quista 
spüerta a famiglias ed a persunas giuvnas 
ed indigenas, scu eir a lavuraints. 

Impü haun ils da La Punt Chamues-
ch eir accepto üna nouva ledscha da 
pumpiers scu eir la nouva cunvegna da 
prestaziun pels ans 2024 fin 2027 traun-
ter las vschinaunchas d’Engiadin’Ota ed 
ils duos centers da sandet Promulins e 
Du Lac. La nouva cunvegna da prestazi-
un da quatter ans stu gnir appruveda for-
melmaing da tuot las vschinaunchas da 
l’Engiadin’Ota. (cdm/fmr)

La radunanza cumünela da La Punt Chamues-ch ho appruvo ün credit da fabrica da 13,6 milliuns francs per fabricher 27 abitaziuns 
primaras. FOTO MAD

SCUOL/NAIRS

Nouva vita i’l Scuol Palace
Il Grandhotel Kurhaus Tarasp, chi’d es gnü construi l’on 1864, 
tuorna culla reavertüra als 26 da december 2023 darcheu pro si-
as ragischs. Tenor il nouv concept da gestiun dess l’hotel esser 
üna chasa da cura e cultura – ed uschea es eir d’incleger seis nouv 
nom, nempe «Scuol Palace Cura & Cultura».

Las duos specialitats dal Scuol Palace
Cha la sparta cura gnia sviluppada dürant ils prossems ons, scri-
va l’hotel in üna comunicaziun. Al cumanzamaint pon ils  giasts 
sco eir ils indigens e las indigenas profitar da terapias. Plü tard 
dessan lura seguir ulteriuras sportas sco üna sauna o ün bogn 
da vapur.

Cul Musical a Scuol es üna squadra landervia ad organisar re-
gularmaing occurrenzas i’l Scuol Palace. Las localitats da l’hotel 
dessan eir star a disposiziun per concerts, partys publicas u pri-
vatas, eivnas tematicas ed otras occurrenzas, scriva il Scuol Pala-
ce. Ils 16 da december 2023 es la prüma occurrenza culturala 
«Viva la Musica». Quella saira stan sül program concerts, tanter 
oter dal Coro d’uffants Minis & Kids fin al sotar cul DJ Redrum. 
Uschea as pudaraja eir imprender a cugnuoscher il «Scuol Pala-
ce Cura & Cultura». (cdm/rtr/fmr)

Il Scuol Palace driva sias portas als 26 da december 2023.  FOTO MAD

Duos scolaras a preschanter ün experimaint. 
Ils regalins e las cartulinas cha’ls scolars haun 
fat pels attempos. 

«Pü bod faivans adüna 
üna producziun d’Advent 
publica – ma daspö  
il prüm an da la pandemia 
fainsa ün proget sociel.» 
Ilda Russi,  
pedagoga curativa a la scoula da la Plaiv


